
ENMENDA

Á PROPOSTA DE MODIFICACIÓN DE ORDENANZAS FISCAIS, INCREMENTANDO DIFERENTES TAXAS E IMPOSTOS PARA 2006

O Grupo Municipal do BNG, á vista da modificación que se pretende acordar das distintas taxas e impostos municipais prevista para o exercicio económico de 2006 e das propostas efectuadas pola Xunta de Goberno Local en relación con esta materia, efectúa a seguinte Enmenda Xeral, como valoración de conxunto ou específica dunha determinada e concreta Ordenanza Fiscal. Esta valoración e propostas, deben ser consideradas, sen perxuicio das opinións e criterios que os outros  grupos políticos propoñan ou manifesten con diferente alcance, denantes ou no transcorrer do proceso plenario de adopción de acordos, reservándonos, lóxicamente, á vista das mesmas, o dereito a emitir opinión ou proposta nova e mesmo adaptar se fose o caso as que agora expresamos inicialmente coa finalidade de concretar o debate e, no seu caso, lograr a súa aceptación:

I

Incremento en base ao IPC interanual de ámbito estatal a 30 de xuño e que está ano quedou fixado no 3,1%, criterio defendido ano tras ano polo grupo municipal do BNG como poden evidenciar os resumes das intervencións que recollen as actas das respectivas sesións plenarias; invitando, ademáis a toda a Corporación a compartir de maneira definitiva un acordo institucional sobre esta base para facilitar a preparación e tramitación das propostas de incremento, respetando ao mesmo tempo o pacto institucional xa alcanzado no ano 2003 na sesión plenaria extraordinaria do 6 de novembro na que en base a unha proposta deste grupo municipal, de incrementar  as tarifas no IPC interanual a 30 de xuño aceptouse pola Corporación Municipal adoptar ese índice referencial a modo de pacto institucional válido para futuras propostas e así na acta da sesión plenaria de 6 de novembro consta literalmente como intervención do goberno local:
“ Polo que está de acordo en aplica-lo IPC do 2,7% e tamén de chegar a ese pacto institucional que sexa o IPC de xuño a xuño”.

A nosa tradicional proposta (IPC interanual á 30 de Xuño), é unha fórmula utilizada en outros moitos concellos e representa un índice de grande difusión popular por tratarse da tendencia marcada polo primeiro semestre do ano; como tal, de aplicación en moitos asuntos de carácter mercantil e nos arrendamentos, feito este que supón unha garantía complementaria a respecto da súa fiscalización estricta.

A nosa base de acordo, sobre o IPC interanual a 30 de xuño, non inclúe a súa aplicación aos “tipos” propostos para determinar as cotas impositivas (IBI, ICIO, Licencias Urbanística, etc. ) en figuras tributarias que contemplan unha base impoñible sobre da que resulta a cota a pagar.  Tampouco, nas propostas que exceden a referencia ao índice. Reservamos á sesión plenaria a opinión e proposta que proceda, en definitiva, abertos aos criterios, información e razoamentos que se expoñan.

II

“Establecer unha bonificación do 3 por 100 da cota a favor dos suxeitos pasivos que domicilien as súas débedas de vencemento periódico nunha entidade financeira, anticipen pagos ou realicen actuacións que impliquen colaboración na recadación de ingresos”


Resultando xusta e necesaria para incrementar a eficiencia no proceso recadatorio municipal, coa finalidade de evitar un impacto acusado sobre o incremento xeral previsto, proponse a súa implantación gradual, perante os restantes exercicios do actual período de mandato, comezando polo próximo 2006 coa aplicación dun 1%, e aumentando na mesma porcentaxe nos seguintes (No de 2007, resultaría o 2% e no de 2008 e sucesivos, o 3% ) 

Esta bonificación introducida pola Lei 51\2002, de 27 de decembro que no seu día modificou a Lei 39\1988, de 28 de decembro, reguladora das Facendas Locais é agora contemplada polo Real Decreto Lexislativo 2/2004, de 5 de marzo, polo que se aproba o texto refundido da Lei Reguladora das Facendas Locais, bonificación aínda non incluída nas distintas ordenanzas, obxecto de modificación. A citada bonificación ven regulada no artigo 9 do citado Texto Refundido no que se establece que: 

1. “Non poderán recoñecerse outros beneficios fiscais nos tributos locais que os expresamente previstos nas normas con rango de Lei ou os derivados da aplicación dos Tratados internacionais.

No obstante, tamén poderán recoñecerse os beneficios fiscais que as entidades locais establezan nas súas ordenanzas fiscais nos supostos expresamente previstos pola Lei. En particular, e nas condicións que poidan prever ditas ordenanzas, estas poderán establecer unha bonificación de ata o 5 por 100 da cota a favor dos  suxeitos pasivos que domicilien as súas débedas de vencemento periódico nunha entidade financeira, anticipen pagos ou realicen actuacións que impliquen colaboración na recadación de ingresos”.

Dado que o citado precepto establece unha marxe bastante ampla no senso de que dita bonificación pode chegar ata o 5% da cota, o grupo municipal do BNG fai a proposta global de aplicar unha bonificación do 3%, nunha liña intermedia entre a  situación actual (nada) e o máximo legal previsto. Esta bonificación, como resulta facilmente comprobable, ven aplicándose en moitos concellos pola súa contía máxima do 5%. 

Aínda que a aplicación desta bonificación é de carácter potestativo, entendemos que debe, nembargantes, acordarse a súa inclusión en tódalas ordenanzas fiscais e aplicarse automaticamente a tódolos supostos que na mesma se enumeran ou no seu caso establecer unha norma xeral de recadación que recolla o acordo e os supostos de aplicación.

En ningunha parte do citado Texto Legal, nin na súa exposición de motivos nin no seu articulado, se establece que a finalidade desta bonificación sexa a de alcanzar un eficaz e maior cumprimento por parte dos contribuíntes, senón precisamente todo o contrario, trátase de “premiar” ou “compensar” económicamente esa notable colaboración e por outra banda, non é o mesmo para as arcas municipais que a recaudación se faga efectiva nos primeiros días do período impositivo a que se teña que esperar aos últimos días do mesmo.

III

Incremento para amortización de obras de inversión na taxa por subministro de auga potable a domicilio

Polo que respecta a Ordenanza Fiscal núm. 15 reguladora da taxa por subministro de auga potable a domicilio, a Xunta de Goberno propón un incremento das tarifas para o ano próximo no 3,30% correspondente ó IPC interanual xullo 2004-xullo 2005, máis o porcentaxe do incremento correspondente para o 2006 para a amortización das obras de inversión, confome ó contido na oferta presentada pola empresa concesionaria no concurso e estudio económico. Ós prezos por m3 así calculados sumaráselle a cantidade de 0,007958 e a de 0,036563 á cuota mensual do servicio (cuota fixa) para amortizar as novas obras de inversión que ascenden a 317.795,00 €.

Aquí continuase de forma correcta cunha tradición que xa ven dende fai tempo (incrementos de IPC consolidado a 30 de xullo). Nembargantes, sí temos que rexeitar de plano a agravación  que xa nos pasados exercicios se ven facendo das tarifas con ese extraordinario incremento correspondente á amortización anualizada de obras de inversión e que este ano ademáis se vai aplicar por partida dobre toda vez que ao resultado final das tarifas a aplicar no ano 2006 se lle vai adicionar unha cantidade fixa por m3 de consumo e unha cantidade fixa por cuota mensual de servicio correspondentes a amortización de novas obras de inversión. Así, as familias contribuíntes ademáis de ter que soportar os incrementos do IPC correspondente que vai gravar as respectivas tarifas, e que non estarían obrigados a abonar se a prestación do servicio se realizase directamente polo Concello abaratándose o custe que polo mesmo teñen que aboar, atopánse cun extraordinario incremento na fixación da cota tributaria da taxa consistente na adicción a estas tarifas de varias cantidades correspondentes á amortización de obras de inversión.

O artigo 2 da ordenanza fiscal núm. 15 reguladora da taxa polo subministro de auga potable a domicilio establece:

“Constitúe o feito imponible da taxa a prestación do servicio de subministro de auga potable a domicilio, a petición do interesado”.

É evidente que o feito impoñible non comprende, pois, a amortización das obras de abastecemento que se executen, senón que tan só a prestación do servicio de subministro de auga, polo que o custe de tales obras en ningún caso se poderá repercutir ó longo do tempo na taxa percibida polo subministro de auga potable, debendo, polo contrario, incluirse dentro da correspondente partida orzamentaria, pois, do contrario, adoptando esta práctica de incrementar as tarifas cada vez que se vaian facendo máis e máis obras chegará un momento en que os seus importes alcancen niveles absolutamente  desorbitados.

Tales manifestacións han de facerse igualmente extensivas á proposta de modificación que se pretende da taxa de depuración de augas residuais. 

IV

Incremento do tipo de gravame aplicable aos inmobles de natureza urbana

Polo que respecta á ordenanza fiscal núm. 11 reguladora do imposto sobre bens inmobles a modificación que se propón afecta ao tipo de gravame aplicable aos inmobles de natureza urbana e que pasa do 0,47 % actualmente en vigor ó 0,52 % e que segundo o Goberno Local supón un incremento do 11% no tipo de gravame.

A respecto do tipo de gravame proposto é obrigado facer previamente unha pequena referencia aos tres diferentes conceptos que conforman a figura impositiva: base impoñible, base liquidable e cota tributaria. No primeiro caso (base impoñible) non podemos esquecer que no ano 2000 comunicouse a modificación desta referencia, pasando a dobrar prácticamente o valor anterior. Esta primeira referencia non é a base sobre a que se liquida o imposto, pola contra esta faise sobre o segundo dos conceptos (base liquidable) toda vez que a autoridade catastral, como consecuencia da “oposición popular ante abusos do tipo representado polo chamado catastrazo” (fortísimo incremento dunha única tacada, nalgún caso prácticamente dúas veces o importe anterior), optouse por un criterio de aplicación gradual, prorrateando perante dez anos o incremento do “valor catastral” (notificado). Ademáis, con posterioridade acordouse o incremento en base ao IPC anual da “base liquidable”, de xeito que –sen que se produza variación no tipo municipal- o Concello percibiría, de cada unha das familias ou suxeitos contribuíntes, cada ano aproximadamente un 10% máis de ingresos por cota tributaria. Este aspecto é fundamental á hora de considerar a “xustiza tributaria” que debe regular a relación do cidadán contribuínte. Non podemos, tampouco deixar de considerar que o IBI é o primeiro concepto de ingresos, polo volume da súa cuantía, de entre os recursos propios do Concello. Así, en base ao incremento automático que se produce, coa modificación do tipo impositivo (do 0,47 % ao 0,52%) a cota media resultante vai representar un incremento real superior ao 17%.
Prodúcese, así, un efecto de “engano” sobre a cidadanía á que se lle ten comunicado un incremento “entorno ao 11%” que non se corresponde co verdadeiro aumento da súa cota tributaria; é dicir, do que realmente se vai pagar por este imposto. 

O Imposto de Bens Inmobles, para o Concello é unha fonte de ingresos de moi grande importancia que afecta á práctica totalidade das familias. Non se trata de patrimonios onerosos, senón de VIVENDAS e prazas de garaxe que as familias –na maior parte traballadores modestos- financian con créditos bancarios por NECESIDADE, facendo un grande esforzo e con privacións. 

Non podemos asumir, dende a institución municipal, políticas que corresponden ó Estado. Non esquezamos o que representou o CATASTRAZO e a súa enxeñería posterior. Non se debe modificar o tipo, hai que actuar sobre a BASE de forma que os cidadáns non se vexan afectados por cotas que resultan incrementadas de forma inxusta. Ademáis, hai que informar con rigor e seriedade da trascendencia que realmente representa o incremento do tipo na cota que van pagar os suxeitos contribuíntes, considerando tamén o incremento automático que experimenta, ano tras ano, mesmo sen modificar o tipo municipal.  
V

Ordenanzas fiscais núm. 8 reguladora da taxa por licencias urbanísticas e núm. 13 reguladora do imposto sobre construccións, instalacións e obras

Proponse a modificación do tipo único pasando de 0,64% ó 0,66% no caso da taxa por licencias urbanísticas e na reguladora do imposto sobre construccións, instalacións e obras a modificación do tipo único do gravame pasando de 2,88% ó 2,98%, ademáis da actualización da relación de prezos mínimos. 
Como ben sinala o técnico municipal no seu informe, a base impoñible tanto da taxa regulada na Ordenanza núm. 8 como do imposto regulado na Ordenanza núm. 13 é o custo real e efectivo da construcción, instalación ou obra, de xeito que a tarifa será a resultante de aplicar o tipo único sobre o presuposto da obra, presupostos que cada vez son máis elevados dado o considerable incremento que ano tras ano se está a producir dos prezos dos materiais e demais elementos de construcción o que conleva automáticamente un incremento da cota tributaria, resultando, por tanto, innecesario proceder á modificación do tipo único aplicable, debendo nembargantes facer un control máis exhaustivo do custe real que se fixa para as construccións a fin de evitar situacións fraudulentas ou claramente abusivas, conforme á facultade que expresamente ostenta a Xunta de Goberno Local. Ademáis non hai que esquecer o crecemento que nos últimos anos se está a producir no sector da construcción, sendo cada vez maior o número de licencias urbanísticas que se están a tramitar no Concello o que supón maiores recursos para as arcas municipais. 

VI
Bonificación por segundo, terceiro e sucesivos membros da mesma unidade familiar na Ordenanza núm. 37 reguladora das taxas por impartición de ensinanzas no conservatorio.

Nesta ordenanza fiscal ademáis da inclusión da bonificación xenérica prevista para tódolos contribuíntes con escasos recursos económicos, está prevista unha reducción do 15% para o segundo membro da mesma unidade familiar matriculado no centro e do 25% para o terceiro e seguintes membros da mesma unidade familiar matriculados no centro. 

Pois ben, para o grupo municipal do BNG, resultando aceptable a proposta nos seus aspectos xerais, nembargantes é xusto modificar os criterios de reduccións que ao noso xuizo deben fixarse na seguinte porcentaxe (Artigo 5.3):

· Segundo membro da mesma unidade familiar: 25 %

· Terceiro e seguintes membros...: 50 %

Asemade, no apartado referido a “formas de pago”, propoñemos que o prazo previsto para solicitar ben seña a baixa na matrícula do curso como a baixa na matrícula das probas de acceso se fixe en días hábiles toda vez que nin o sábado nin o domingo están abertas as respectivas dependencias para levar a cabo tales trámites.




      Vilagarcía, a 26 de outubro de 2005
Xosé Castro Ratón

_______________________________________________________SR. ALCALDE – CONCELLO DE VILAGARCÍA DE AROUSA

